Հեքիաթ օրենքի, գործատուի և մուժիկի մասին

2009 թ. ապրիլին ՀՀ կառավարության, Հայաստանի արհմիությունների կոնֆեդերացիայի ու Գործատուների միության միջև կնքվեց եռակողմ պայմանագիր, որը պետք է նպաստեր սոցիալ�աշխատանքային հարաբերությունների կայուն զարգացմանը` ուղղված երկրում զբաղվածության արդյունավետ ապահովմանը, արժանապատիվ աշխատանքի խրախուսմանը և սոցիալական գործընկերության ու համերաշխության կայացմանը: Այս նպատակով ստեղծվեց հանձնաժողով, խնդիրների ու նպատակների շուրջ եղան քննարկումներ, և համարվեց, թե գործ է արվում: Ամիսներ անց ՀՀ կառավարությունն ընդունեց «ՀՀ աշխատանքային օրենսգրքում փոփոխություններ և լրացումներ կատարելու մասին» որոշում: Նպատակն էր պարզեցնել և հստակեցնել աշխատանքային հարաբերությունների ծագման, կարգավորման մեխանիզմները` դրանք համապատասխանեցնելով ՀՀ Սահմանադրությամբ, միջազգային պայմանագրերով` ԱՄԿ (Աշխատանքի միջազգային կազմակերպություն) կոնվենցիաներով և վերանայված եվրոպական սոցիալական խարտիայով ամրագրված առանձին դրույթների պահանջներին: Դրանցից հետո Աշխատանքային օրենսգրքի 266 հոդվածներից 109�
ում փոփոխություններ և լրացումներ կատարելու վերաբերյալ նախագծի փաթեթը շահագրգիռ կառույցներում ներկայացվեց քննարկման: ՀԱՄԿ�ի նախագահության և խորհրդի, ճյուղային հանրապետական միություններում մի քանի գործարանների ու կազմակերպությունների աշխատավորների մասնակցությամբ բուռն քննարկումները, ինչպես և սպասվում էր, անտեսվեցին, քանի որ վերջին խոսքը առարկություններ չհանդուրժող ԱԺ�ինն էր, որտեղ էլ իսկը գործատուների «հագով» կարված Աշխատանքային օրենսգրքում կատարված փոփոխություններն ընդունվեցին միաձայն: Վերոհիշյալ եռակողմ պայմանագիրը (որի հանձնաժողովում երբևէ չքննարկվեցին այդքան կարևոր փոփոխությունները), որպես անհաջող շոու, մոռացության տրվեց, իսկ նոր օրենսգիրքն անմիջապես կիրառության մեջ մտավ: Ճիշտ էր թե սխալ` օրենք էր ու պիտի կիրառվեր, թեկուզ ի վնաս աշխատողի: Իսկ փոփոխություններն ավելի շատ բովանդակային են, որոնք էլ ավելի են վատթարացրել աշխատողի վիճակը:

Խոսենք մի քանի ակնառու փոփոխությունների մասին:

Աշխատավորների և մասնագետների շրջանում հավանության չարժանացած փոփոխություններից է հատկապես արտաժամյա և գիշերային աշխատանքի ժամային դրույքաչափը սահմանող առաջարկը, որը գործող օրենքով սահմանված հավելավճարը նվազեցնում է` սահմանելով արտաժամյա աշխատանքի դեպքում` 50%, գիշերայինի դեպքում` 30% հավելում` 1,5�
ի չափի փոխարեն: Սա աշխատողի շահերին հակասող դրույթներից մեկն է:

«Այս կամ այն ձեռնարկությունում ընտրված արհմիութենական ներկայացուցիչն օրենքով պաշտպանված չէ»,� ասում է Հայաստանի արհեստակցական միությունների կոնֆեդերացիայի նախագահ Էդուարդ Թումասյանը:� Եթե գործատուն նրան աշխատանքից ազատելու համար է դիմում, և եթե երկու շաբաթվա ընթացքում Աշխատանքի պետական տեսուչը չի արձագանքում, ապա գործատուն իրավասու է ազատել այդ աշխատողին: Ստացվում է, որ աշխատավորի շահերի պաշտպանությունը մեծապես պայմանավորված է տեսչության պաշտոնյայի սուբյեկտիվ վերաբերմունքից»:

Աշխատանքային օրենսգրքի 183�րդ հոդվածի փոփոխված տարբերակով նախատեսվում է նվազեցնել աշխտանքային ծանր, վնասակար, առանձնապես վնասակար պայմաններում աշխատողների հավելավճարի չափը` նախկին 100%�ի փոխարեն այն սահմանելով 50%, իսկ 50%�ի փոխարեն` 30%: Պարզ չէ՞, որ գործատուներն իրենք կսահմանեն իրենց ձեռնտու աշխատավարձի չափը: 

Անճշտություններ կան նաև հարկադիր աշխատանքին վերաբերող հոդվածի լրամշակված տարբերակում, որն ինքնին ԱՄԿ�ի կոնվենցիայի և ՀՀ Սահմանադրության կոպիտ խախտում է: Ստացվում է, որ ԱԺ�ն օրենքների ընդունման հարցում անձեռնմխելի է ոչ միայն դե յուրե, այլև դե ֆակտո, եթե անտեսում ու «խմբագրում» է անգամ ՀՀ ՍԴ որոշումը: Խոսքը վերաբերում է ԱՕ�ի 113�
րդ հոդվածի 1�ին մասի 11�րդ կետին: Նախկինում սույն դրույթի համաձայն գործատուն իրավունք ուներ լուծելու անորոշ ժամկետով կնքված աշխատանքային պայմանագիրը աշխատողի կենսաթոշակային տարիքը լրանալու պատճառով: Սակայն ՍԴ�ն այդ հոդվածը ճանաչեց ՀՀ Սահմանադրության 14,1 և 32�րդ հոդվածներին հակասող և անվավեր: Մինչդեռ ԱԺ ընդունած լրամշակված օրենսգրքի 113�րդ հոդվածի 1�ին մասի 11�րդ կետով դարձյալ գործատուին իրավունք վերապահվեց լուծելու աշխատանքային պայմանագիրը աշխատողի կենսաթոշակային տարիքը լրանալու դեպքում: «Սա ՍԴ որոշմանը հակասող դրույթ է,�
ասում է ՀԱՄԿ�ի իրավաբանական բաժնի վարիչ Միքայել Փիլիպոսյանը:�
Ստացվում է, որ ԱԺ�ն անտեսում է ՍԴ որոշումը: Մենք այս հարցով դիմել ենք ՀՀ Մարդու իրավունքների պաշտպանին ու սպասում ենք նրա պատասխանին: Հույս ունենք նրա միջոցով վերականգնել կենսաթոշակային տարիքի աշխատողների իրավունքները»: 2011 թվականից կենսաթոշակային տարիքը կանանց և տղամարդկանց համար սահմանվել է 63 տարեկանը: Իսկ եթե մարդն այդ տարիքում աշխատունա՞կ է, ի՞նչ է, ԱԺ�ում և կառավարությունում չկա՞ն կենսաթոշակային տարիքի սահմանը հատած պատգամավորներ ու պաշտոնյաներ: Սակայն խոսքն աշխատավորների հետզհետե սակավացող բանակի մասին է, այն աշխատավորների, ովքեր հանուն մի կտոր հացի` գործատուի կողմից ենթարկվում են շահագործման:

Ի՞նչ է ստացվում: Այն, որ ԱԺ�ն ու կառավարությունը ճգնաժամի կործանարար ազդեցությունից տնտեսությունը պաշտպանելու մեխանիզմներ կիրառելու փոխարեն աշխատողների շահերը ոտնահարող գործարար�օլիգարխների համար հնարավորությունների լայն դաշտ են ստեղծում:

«Անչափ կարևոր է նաև ինդեքսավորման խնդիրը: Այն օրենքով կանոնակարգված չէ,�ասում է ՀԱՄԿ�ի նախագահ պարոն Թումասյանը,� Անզուսպ գնաճի պարագայում պետք է բարձրանա նաև աշխատավարձը: Առանց հիմնավորման` կենսաթոշակը բարձրացավ 2500 դրամով, իսկ գուցե պետք էր բարձրացնել ոչ թե 2500, այլ 25000 դրամո՞վ: Որտեղի՞ց վերցրին այդ թիվը: Իհարկե, կառավարությունը կարող է պատճառաբանել, թե չունի այդքան հնարավորություն, եղածն այսքան է: Նվազագույն աշխատավարձը` 30000 դրամը, արդեն հունվարի 1�ից կդառնա 32500 դրամ: Մինչդեռ աշխատանքի միջազգային կազմակերպության կոնվենցիաներով պահանջվում է ստեղծել նվազագույն աշխատավարձի սահմանման ընթացակարգ, ինչը մեզ մոտ չկա: Այսօր Ազգային վիճակագրական ծառայությունը հրապարակում է երկու կենսաապահովման նվազագույն սպառողական զամբյուղ. մեկը կազմում է 43500 դրամ, իսկ մյուսը` 34200 դրամ: Սակայն այս գումարների հիմքում դրված հաշվարկները չունեն իրավական հիմքեր: Կամ ինչո՞վ է հիմնավորված այն դրույթը, ըստ որի` աշխատավարձի ուշացման դեպքում գործատուի կողմից յուրաքանչյուր օրվա համար աշխատողին վճարվող աշխատավարձի 1%�ի չափով տուգանքը ԱԺ�ում փոխվեց` դառնալով 0,15%: Սա գործատուի համար չնչին մի գումար է: Այս հարցերի մասին շատ անգամ ենք բարձրաձայնել»: 

Լրամշակված Աշխատանքային օրենսգիրքը չի լուծում այն խնդիրները, որոնք առկա են աշխատանքային իրավահարաբերությունների բնագավառում: Դա վկայում է խնդրին ձևական և մակերեսային մոտեցման մասին: Պաշտոնյաները սիրում են կրկնել, թե հարկավոր է բարձրացնել աշխատողների իրավագիտակցության մակարդակը, գերմանական ասացվածքն էլ իրենն է պնդում, թե` պաշտպանիր քեզ, և բոլորը կպաշտպանեն քեզ, ու երևի չգիտեն, որ մենք էլ մերն ունենք` սևին սապոնն ի՞նչ կանի, խևին` խրատը:
ԱՆՈՒՇ ՆԵՐՍԻՍՅԱՆ
<Հայացք> անկախ շաբաթաթերթ, թիվ 11, 12 նոյեմբերի 2010թ.
